
АННОТАЦИЯ. Ушбу мақолада Навоий вилоятидаги ижтимоий-

иқтисодий динамиканинг асосий йўналишлари, таркибий ўзгаришлар ва ўсиш 

омиллари таҳлил қилинган. Хусусан, саноатлашув жараёнлари, 

инфратузилмавий лойиҳалар, инвестиция оқимлари, кичик бизнес ва 

тадбиркорликни қўллаб-қувватлаш сиёсати, меҳнат бозоридаги ўзгаришлар 

ҳамда демографик ўзгаришlarning ҳудуд ривожланишига таъсири ўрганилган. 

Шу билан бирга, республика миқёсида амалга оширилаётган иқтисодий 

ислоҳотларнинг вилоят салоҳиятини оширишдаги роли ёритилган. Таҳлил 

натижалари Навоий вилоятининг иқтисодий барқарорлигини таъминлаш, 

инвестициявий жозибадорлигини кучайтириш ва ташқи бозорларда 

рақобатбардошлигини оширишга қаратилган таклифлар билан бойитилган. 

КАЛИТ СЎЗЛАР. Навоий вилояти, ижтимоий-иқтисодий ривожланиш, 

иқтисодий динамика, саноат салоҳияти, инвестиция, инфратузилма, 

иқтисодий ўсиш омиллари, демографик тенденциялар, тадбиркорлик, 

рақобатбардошлик. 

 ABSTRACT. This article analyzes the main directions of socio-economic 

dynamics, structural changes and growth factors in the Navoi region. In particular, 

the impact of industrialization processes, infrastructure projects, investment flows, 

small business and entrepreneurship support policies, changes in the labor market 

and demographic changes on regional development is studied. At the same time, the 

role of economic reforms implemented at the republican level in increasing the 

potential of the region is highlighted. The results of the analysis are enriched with 

proposals aimed at ensuring the economic stability of the Navoi region, 

strengthening its investment attractiveness and increasing its competitiveness in 

foreign markets. 

 KEYWORDS. Navoi region, socio-economic development, economic 

dynamics, industrial potential, investment, infrastructure, economic growth factors, 

demographic trends, entrepreneurship, competitiveness. 

 

Сўнгги йилларда Навоий вилояти Ўзбекистоннинг иқтисодий 

харитасида тобора муҳим аҳамият касб эта бошлади. Бу ҳудуд нафақат табиий 

ресурслар ва саноат салоҳияти билан, балки инвестиция, инфратузилма ва 

аҳоли турмуш даражаси соҳаларидаги барқарор ўсиш билан ҳам ажралиб 

турибди.  

2024 - 2025 йилларда вилоятда амалга оширилган иқтисодий 

ислоҳотлар, янги ишлаб чиқариш қувватларининг ишга тушиши ҳамда жамоат 

инфратузилмасини ривожлантириш чоралари ижобий натижалар бермоқда. 

2024 йил якунига кўра, Навоий вилоятининг ялпи минтақавий 

маҳсулоти ялпи ички маҳсулот (ЯИМ) 117,3 триллион сўмни ташкил этиб, 

2023 йилга нисбатан 7,7 фоизга ўсган. Бу ўсиш мамлакат бўйича ўртача 

кўрсаткичдан юқори бўлиб, ҳудуддаги саноат ва қурилиш соҳалари 

фаоллигининг ортиши билан изоҳланади. Айниқса, саноат тармоқларида 

8,2 фоиз, қурилиш соҳасида эса 13,9 фоизлик ўсиш қайд этилгани ҳудуддаги 

иқтисодий динамикани белгилаб берди. Навоий эркин иқтисодий зонасида 

янги қувватларнинг ишга тушиши, кимё ва металлургия соҳаларидаги 

экспортбоп маҳсулотлар ишлаб чиқаришнинг кенгайиши бу натижаларга 

асосий туртки бўлди. 

Аҳолининг реал даромадлари ҳам барқарор ўсиш тенденциясини намоён 

этмоқда. 2024 йилда бир нафарга тўғри келувчи даромадлар 7,9 фоизга ошгани 

маълум қилинди. Бу аҳоли турмуш даражаси ва истеъмол салоҳиятининг 

юқорилашини кўрсатади. Даромадлар ўсиши аҳолининг молиявий 

барқарорлигини таъминлаб, маҳаллий бозордаги савдо айланмаси ва 

хизматлар соҳасини фаоллаштирди. Мазкур ўсишда кичик ва ўрта бизнес 

субъектларига берилган солиқ имтиёзлари, субсидиялар ҳамда 

ишбилармонлик муҳитини яхшилашга қаратилган чоралар муҳим роль 

ўйнади. 

Инвестиция фаоллиги бўйича ҳам ижобий ўзгаришлар кузатилди. 

2024 йилда вилоятда қиймати 2,2 миллиард долларга яқин лойиҳалар амалга 

оширилди. Бу ҳудудга сўнгги йилларда жалб қилинган умумий инвестициялар 

ҳажмини 8 миллиард долларга етказди. Саноат ва инфратузилма соҳаларига 

кириб келаётган хорижий сармоялар ҳудуд иқтисодиётида юқори 

технологияли ишлаб чиқаришни кенгайтириш, энергия тежамкор 

лойиҳаларни амалга ошириш ва янги иш ўринлари яратишга замин яратди. Бу 

жараёнлар натижасида Навоий вилояти мамлакатдаги энг фаол инвестиция 

марказларидан бири сифатида шаклланмоқда. 

Аҳоли сони 2025 йил бошига келиб 1 миллион нафардан ошиб, табиий 

ўсиш билан бирга ички миграция ҳисобига ҳам кўпаймоқда. Бу ўз навбатида 

янги уй-жой, таълим ва тиббиёт инфратузилмасига бўлган эҳтиёжни оширди. 

Давлат дастурлари доирасида вилоятда мактаблар, болалар боғчалари ва 

шифохоналар қурилиши жадаллаштирилмоқда. Соғлиқни сақлаш тизимида 

замонавий тиббий ускуналар билан жиҳозланган марказлар сони ошмоқда, бу 

эса аҳолининг соғлом турмуш кечириш имкониятларини кенгайтирди. 

Қурилиш соҳасидаги ўсиш нафақат саноат объектлари, балки турар-жой 

ва йўл инфратузилмаси ривожида ҳам яққол сезилади. 2024 йилда Навоий 

шаҳрида 250 минг квадрат метрдан зиёд янги уй-жой фойдаланишга 

топширилган, бу 2023 йилга нисбатан 15 фоиз кўп. Шунингдек, янги ишлаб 

чиқариш кластерларига боғланган йўллар ва логистика марказлари қурилиши 

ҳам ҳудуд транспорт салоҳиятини оширмоқда. 

Ижтимоий соҳаларда ҳам ижобий ўзгаришлар кузатилмоқда. 2024 йилда 

иш билан банд аҳолининг улуши 2023 йилга нисбатан 2,4 фоизга ўсди. 

Янгидан ташкил этилган кичик корхоналар сони 1,7 мингтага етди, бу эса 

маҳаллий ишсизлик даражасини пасайтирди.  

Шу билан бирга, аҳолининг касбий тайёргарлик даражасини ошириш 

мақсадида Навоийда фаолият юритувчи Олий таълим муассасалари ва касб-

ҳунар марказларида янги таълим йўналишлари очилди. 

2025 йилнинг дастлабки чораги натижалари ҳам бу ижобий тенденция 

давом этаётганини кўрсатади. Ҳудуднинг саноат салоҳияти янада 

мустаҳкамланмоқда, экспортбоп маҳсулотлар номенклатураси кенгаймоқда, 

кичик бизнес ва хизмат кўрсатиш соҳаларида фаолият кўрсатувчи субъектлар 

сони ортиб бормоқда. Давлат ва хусусий сектор ҳамкорлиги асосида амалга 

оширилаётган лойиҳалар аҳолининг даромад манбалари диверсификациясига 

хизмат қилмоқда. 

Xулоса қилиб айтганда, Навоий вилояти 2024 - 2025 йилларда 

иқтисодий барқарорлик ва ижтимоий ўсишнинг янги босқичига кирди. Ҳудуд 

иқтисодиётининг диверсификацияси, аҳолининг реал даромадлари ўсиши ва 

инвестицион муҳитнинг яхшиланиши вилоятни мамлакатнинг стратегик 

ривожланиш нуқталаридан бирига айлантирди. Агар ушбу тенденциялар 

изчил давом этса, Навоий вилояти яқин йилларда Ўзбекистон иқтисодий 

картасида юқори технологик, экспортга йўналтирилган саноат маркази 

сифатида мустаҳкам ўрин эгаллайди. 

